
                                                                        Төзүче: Нурлыева Ләйлә Вәли кызы

                                                                                       1категорияле башлангыч   

                                                                                                    укытучысы
2008 – 2009 уку елы

	Проектның тулы исеме
	Кече яшьтәге мәктәп балаларын тәрбияләүдә ата тәрбиясенә нигезләнгән чаралар программасы


	Проектның җитәкчесе


	Нурлыева Ләйлә Вәли кызы. 1 категорияле башлангыч класслар укытучысы


	Рецензенты
	Галиева Ленара Рафаиль кызы, югары категорияле җитәкче, тәрбия эшләре буенча директор урынбасары


	Проектның  юнәлеше
	Социаль – педагогик


	Башкару вакыты
	2009 – 2011 нче еллар


	Проект төре
	Авторлык проекты


	Проектны  үзләштерү дәрәҗәсе
	Гомуми культура 


	Проектны  кертү дәрәҗәсе
	Башлангыч гомуми белем бирү


	Пректны раслау
	Богады гомуми урта белем бирү мәктәбенең педагогик советында. Протокол №1. 29 август 2009 ел.


Кереш сүз
         Балаларны тормышта үз-үзләрен төрле очракта да лаеклы тотарга, чын кешеләр булып яшәргә өйрәтүгә нигез башлангыч классларда ук салынырга тиеш. Бу бурычны хәл итү өчен тәрбия эшендә халык педагогикасы, гаилә белән элемтә әһәмиятле урын алып тора.
         Мәктәп һәм гаилә бердәм эшчәнлек алып барганда гына укыту - тәрбия эшендә уңай нәтиҗәләргә ирешеп була. Тормышта төп таяныч, яклаучы һәм саклаучы көчле кешеләр - әтиләр. Хәзерге чорда тәрбия өлкәсендә аталар тәрбиясенә игътибар арттыру кирәклеге күренә.  Бала укырга кергәч, аны  тәрбияләүдә күп өлеш әниләр җилкәсенә төшә, мәктәпкә кайтып кала.

        Әтиләрне дә балаларын укыту – тәрбия өлкәсендә активлаштыру максатын күздә тотып, кече яшьтәге мәктәп балалары белән үткәрергә мөмкин булган тәрбия чаралары программасын тәкъдим итәм. Программада тәрбия сәгатьләре, бәйрәм кичәләре, сәламәтлек сәгатьләре, экскурсияләр, әтиләр катнашында төрле чаралар урын алды. 
Аңлатма язуы.

           Башлангыч мәктәп, балаларны камил шәхес итеп тәрбияләүгә нигез сала. Нигез нык, какшамаслык булсын өчен тәрбия процессы  гаилә, мәктәп, җәмәгатьчелекнең бердәм эшчәнлегенә корылырга тиеш.

           Тәрбия гаиләдән башлана. Баланың иң якын, кадерле кешеләре - әти - әнисе, туганнары. Ул аларга охшарга тырыша. Ә мәктәпкә кергәч, аның өчен яңа дөнья ачыла: укытучы, яңа дуслар, уку хезмәте. Менә шул “яңа”га ияләшеп китү бала өчен авыр булмасын дисәк, беренче көннәрдән үк ата – аналар белән берлектә эшли башлау кирәк. Элемтә, гадәттә, күбрәк , әниләр белән бара, әти кешеләр читтәрәк кала. Алар баланың материаль яктан тәэмин ителешен кайгыртсалар да, уку – тәрбия эшчәнлегендә әзрәк катнашалар (зур күпчелек диясе килә). 

        Башлангыч классларда укыту – тәрбия процессында әтиләрне дә катнаштыру максатыннан, тәрбия чаралары программасына үзем мөмкин дип санаган эшләрне керттем. 1 – 4 нче классларда, яшь үзенчәлекләренә карап, чараларны сайлап алырга яки класс үзенчәлекләренә яраклаштырып төзергә була. Программада 15 сәгатьлек тема яктыртылды. Класс сәгатьләренең, бәйрәмнәрнең кайберләренә үзем төзеп үткәргән эшкәртмәләрне  теркәдем. Алар “Тәрбия” гәзите №6, 2009 ел, “Актаныш таңнары” гәзите №15, 2009 елда басылып чыктылар; “Фән һәм мәктәп” журналына басарга кабул ителделәр, “Мәгариф” журналына җибәрелделәр.

П р о е к т
Сентябрь.

1. “Әтием мине җитәкләп,

Озата сиңа, әй, мәктәп.”
“1 нче звонок бәйрәме”нә әти-әниләр чакырыла, укырга керүче балалар шигырьләр сөйлиләр, җырлыйлар.Тантанадан соң бала укыйсы сыйныф бүлмәсенә керәләр, танышалар. (Әтиләрнең катнашуы төп шарт булып тора, укытучы белән дә якыннан танышалар, балаларның иптәшләрен  күрәләр, үзләренең бәләкәй чакларын да искә төшерәләр һәм балалар белән уртаклашалар). 
2.  “Әти миңа булыша,

Мин дә аңа булышам”.

Тәрбия сәгатендә укучылар белән әңгәмә үткәрелә:
               -өйдә әтиең белән нинди эшләрдә катнашасың?

               - аның белән нинди уеннар уйныйсың?

               - әтиеңә охшарга телисеңме, бигрәк тә кайсы ягына?

               - әтиең белән ясаган берәр әйберне күрсәтә аласыңмы?
               - укый-язарга өйрәнгәндә ничек ярдәм итә?һ.б.

      (Әңгәмәгә һәр укучыны да тартырга, аларда шатлык, сөенеч белән катнашу тепәген уятырлык шартлар тудырырга, тәрбия сәгатенә берничә әтине дә чакырырга мөмкин. Укучының иҗади эше кушымтага теркәлә)
Октябрь

3. “Өлкәннәр көне” уңаеннан 
                                              Минем бабам һәм әбием

                                              Миңа бик кадерлеләр.

                                              Сөекле әти-әниемне

                                              Алар бит үстерделәр.

Мәктәптә укучыларның әби-бабайларын, әти-әниләрен бергә чакырып, “Буыннар алмашы” исеме астында зур кичә уэдыру. Нәсел шәҗәрәләрен экранда чагылдыру.
4.  “Һәр эшкә оста әтием-

Аңа охшарга телим”.

Укучылар һәркайсы әтиләренең кайда, кем булып эшләүләре турында сөйлиләр.
                   “Безнең өйдә әти терәк,

                    Ул безгә һәрчак кирәк” дигән темага рәсем ясау.
5.  Ачык ишекләр көне.  “Бездә бүген әтиләр:

                                         -Ничек укыйсыз?-диләр”.

        Әтиләр дәресләр тыңларга чакырылалар, балаларның дәфтәрләрен карыйлар, үзләрен кызыксындырган сорауларга җаваплар алалар.

Ноябрь
6.  “Әтинең әтисеннән үк

Килгән миңа җитезлек”.
         Сәламәтлек сәгате итеп үткәрелә. Гаиләдә нинди спорт уеннары, физик күнегүләр яки хәрәкәтле шөгыльләр алып барылуы турында сөйләшү үткәрелә. Әтиләр, дәү әтиләр, бабайларның дәвамчылары буларак, балаларга алардан күчкән күркәм сыйфатларны атыйлар. 1 нче класста укучы кызның шигырен тыңлап китәләр:

             “Мин соң кемгә охшаган?” 

              Һәммәсе дә гаҗәпләнеп

              Сорыйлар әллә чынлап:

             -Бигрәк җитез кыз булгансың

              Әтиеңәме охшап? 

              Бик озак уйланып йөргәч
              Бер җавап таптым кебек.
              Әтинең әтисеннән үк

              Килгән миңа җитезлек.

              Дәү әтинең сабантуйда 
              Сөйлиләр шәп чапканын.

              Чабарга җайлы булсын дип,

              Салган хәтта чалбарын.

              Йомры артын сикерткәләп

              И киткән ди ул чабып.

              Дәү әтигә көчләр биреп,

              Гөж-гөж килгән бар халык.

              Дәү әтием калышмаган-

              Килгән арттан өченче.

              Кәшмир яулык бүләк булган-

              Дәү әнигә сөенче.

              Әтием дә калышмаган:

              Җәен чапкан ул атта,

              Бил алышкан, гер күтәргән,
              Чаңгыда чапкан кышта.

              Хәзер абый белән миңа

              Ярышлар оештыра.

              Чаңгыда, атта чабабыз,

              Ул вакыт санап тора.

               Абый хәзер үсте инде,

               Көн дә йөри көрәшкә.

               Кайткан чакта курыкмаска,

               Мине ала иптәшкә. 
               Читтә генә тормыйм карап,

               Мин чөям чучеланы.

               Әллә инде үзем көчле,

               Җиңелме чучеласы?

               Менә шулай бик яратам

               Мин спортның һәр төрен.

               Яхшы кәеф, зур дәрт белән

               Үтә минем һәр көнем.

               Каршылаган таңнарымны
               Әни уңай юраган.

               Тик шулай да әйтегезче,

               Мин соң кемгә охшаган?       ( Л.В.Нурлыева).
7.   Экскурсия.   “Тиздән үзебез үсеп җитәрбез,

                                 әтиләр эшен дәвам итәрбез”.

Әтиләрнең эшләгән җирләренә экскурсия оештыру. Өйдә үзең күргәннәрдән теләгәнен рәсемгә төшереп килергә тәкъдим ителә.
Декабрь
8.  “Саф һавалы ап-ак кышны

                                                            Яратабыз, сөябез.

        Йомшак карны тәгәрәтеп,

                                                            Кар сыннары өябез”
     Сәламәтлек сәгатендә кардан сыннар ясаганда әтиләрне дә ярдәмгә чакыру, бергәләшеп уен-көлке белән эш оештыру.
9. “Яңа ел бәйрәме”нә әти-әниләрне чакыру.
Бәйрәмгә төрле маскалар әзерләүдә әти-әниләрнең ярдәмнәренә таяну, үзләренә дә маскалар киеп катнашырга тәкъдим итү.
Гыйнвар

10.  “Мин әтидән өйрәнәм,
Мин әнидән өйрәнәм”.
Класс сәгате.

           Класс сәгатенә укучылар әти-әниләренең һәм үзләренең кул эшләреннән күргәзмә төзиләр, әтиләргә һәм әниләргә багышлап иншалар, шигырьләр язалар, җырлар өйрәнәләр. Кичәдә әти-әниләрнең үзләренә дә сүз бирелә. (3 нче класс укучылары белән  үткәрелгән класс сәгате барышы программада тәкъдим ителә. Класс сәгате эшкәртмәсе Богады урта мәктәбенең методик эшкәртмәләр җыентыгына кертелеп, район укытучыларына таратылды)

Февраль
11.  “Әтиләрне зурлыйбыз,
Бәйрәм белән котлыйбыз.”

“Ватанны саклаучылар “көнендә әтиләргә багышлап бәйрәм кичәсе үткәрү. (эшкәртмә кушымтага теркәлә) 
                                                                                                           Безгә бик рәхәт була
                                                                                                                                                      Булса әтиләр янда
Март

                                                       12.   “Әтием белән бергәләп
                    Без кошлар каршылыйбыз.

            Аларны сөендерик дип

       Оялар да ясыйбыз”.
Мәктәптә үткәрелгән “Кошлар кичәсе”нә әтиләре белән ясаган сыерчык ояларын алып килү. “Иң матур оя”га конкурс игълан итү.

Апрель

13.   “Әти - әни һәм мин -

Гаиләбез тату, имин”.

    Әти-әниләр һәм укучылар белән “Космонавтика көне” уңаеннан спорт уеннары һәм интеллектуаль биремнәр кулланып, бәйге - бәйрәм үткәрү.

14.  Язның бер көне-

   елны туйдыра.

Игенчелектә хезмәт куючы әтиләр янына экскурсия оештыру.

Май

15.    “Тамчылардай гөрләшәбез”.
Йомгаклау  класс сәгате.
     Уку елы буена үткәрелгән белем һәм тәрбия чараларыннан төшерелгән фотолар белән стенд урнаштыру, әти - әниләр катнашында үткәрелгән тәрбия чараларыннан презентация төзү һәм класс сәгатендә күрсәтү. Әти - әниләр белән еллык эшчәнлеккә бәя бирү, алда торган бурычларны билгеләү. Укучыларның фикерләрен тыңлау. Уку елын йомгаклау.
Проектка кертелгән тәрбия чараларының

календарь планы

	т/н
	Тәрбия чаралары темасы
	Формасы
	Вакыты

	1.
	“Әтием мине җитәкләп,

Озата сиңа, әй, мәктәп!”
	“Белем

бәйрәме”
	1 сентябрь

	2.
	 “Әти миңа булыша,

   Мин дә аңа булышам”.
	Тәрбия  сәгате
	Сентябрь

	3.
	“Минем бабам һәм әбием

Миңа бик кадерлеләр.

Сөекле әти - әниемне

Алар бит үстерделәр”.
	“Буыннар алмашы” –
кичә
	1 октябрь


	4.
	“Һәр эшкә оста әтием,

Аңа охшарга телим”
	Класс сәгате
	Октябрь

	5.
	      “Бездә бүген әтиләр:
  - Ничек укыйсыз?- диләр.
	“Ачык ишекләр” көне
	октябрь

	6.
	“Әтинең әтисеннән үк

     Килгән миңа җитезлек”.
	Сәламәтлек 

сәгате
	Ноябрь

	7.
	“Тиздән үзебез үсеп җитәрбез,

Әтиләр эшен дәвам итәрбез”.
	Экскурсия
	Ноябрь

	8.
	“Саф һавалы ап- ак кышны

Яратабыз, сөябез.

Йомшак карны тәгәрәтеп,

Кар сыннары өябез”. 
	Сәламәтлек сәгате
	Декабрь

	9.
	“Тиздән Яңа ел килә”.
	Бәйрәм кичәсе
	Декабрь

	10.
	“Мин әтидән өйрәнәм,

Мин әнидән өйрәнәм”.
	Класс сәгате
	Январь

	11.
	“Әтиләрне зурлыйбыз,

Бәйрәм белән котлыйбыз”.
	Бәйрәм кичәсе
	22 февраль

	12.
	“Әтием белән бергәләп,
без кошлар каршылыйбыз”
	“Кошлар 

кичәсе”.
	Март.

	13.
	“Әти - әни һәм мин-

Гаиләбез тату, имин”.
	Бәйрәм-бәйге.
	Апрель

	14.
	“Язның бер көне-
Елны туйдыра”.
	Экскурсия.
	Апрель.

	15.
	“Тамчылардай гөрләшәбез”.
	Йомгаклау класс сәгате.
	Май.


Кулланылган әдәбият:

1. “Татар халык иҗаты”ннан мәкальләр.

2.  Ә. Н. Хуҗиәхмәтов, “Мәктәп педагогикасы”.
3. Л. И. Галиева, “Әдәплелек дәресләре”
Проектка кушымта 
Актаныш районы Богады гомуми урта белем бирү

мәктәбенең башлангыч класслар укытучысы

Нурлыева Ләйлә Вәли кызы.     

Гаилә елы уңаеннан

4 нче класс укучылары белән үткәрелгән класс сәгате

эшкәртмәсе

Тема:” Мин әнидән өйрәнәм, мин әтидән өйрәнәм”.

Максат: укучыларда әти-әниләр хезмәтенә соклану, хөрмәт хисләре тәрбияләү, әти-әниләрнең осталыгына өйрәнү теләген үстерү, үзеңдә ихтыяр көчен булдыру өстендә эшләргә күнекмәләр ормалаштыру.

Материал: Әти-әниләрдән килгән чигүле әйберләр, бәйләм киемнәр, укучыларның кул эшләре күргәзмәсе; укучылар белән иҗат иткән шигырьләр,хикәяләр; мәкальләр һәм әйтемнәр, җырлар.

Тактада әйтем: Ана өйрәтсә, бала җтиез булыр,

                            Ата өйрәтсә, бала акыллы булыр.

Класс сәгате барышы.

1. Оештыру моменты.
   -Хәерле көн укучылар. “Мин әнидән өйрәнәм,мин әтидән өйрәнәм”темасы белән класс сәгатен башлап җибәрәбез

2.   -Укучылар,без нинди елга аяк бастык?

   -Ни өчен  бу ел гаилә елы дип иълан ителде икән?Фикерләшеп алыгыз.

      а)       -Әйе,гаилә елы уңаеннан илебездә күп чаралар үткәрелә,шул максаттан без дә бүген әти-әниләрне чакырдык. Сезнең янда утырган  әниләр һәм әтиләр авылыбызда  мактауга лаек, осталыклары белән аерылып торган кешеләр. 

    - Илсинәнең әнисе Асия апагыз белән сезнең кайда очрашканыгыз бар? - Әйе, Асия апагыз гәзит- журналлар, хатлар өләшә, кешеләргә шатлык тарата. Ул гаиләсендә дүрт балага кадерле әни, Илсур абыегызның ышанычлы тормыш юлдашы. Асия апагыз чиккән әйберләрнең искиткеч матур икәнлеген без менә шушы күргәзмәдән дә әйтә алабыз.

(чигүләрен күрсәтәм, Илсинә дәвам итә)

  -Илсинә,синең әниең турында әйтер сүзләрең бардыр, рәхим ит.

(бергә иҗат иткән шигырьне укый)

          -Әниемнең оста кулларыннан 

            Әйтерсең лә тама ал гөлләр.

            Ап-ак япма, тәрәз йөзлекләрен

 Бизәклиләр нәфис чигүләр.

                             Чигүләрдә ята әниемнең

                              Изгелеге, күңел җылысы.

                              Төшендереп һәрбер чигелешен,

                              Өйрәтә ул мине тырышып.

         (әнисе турында язган хикәясен укый)

-Илсинә, үзең чиккән әйберләрне дә күрсәтерсең инде.

-Асия, чигәргә өйрәтүе бик кыенмы?

б -)   Ә хәзер тагын бер кул эше остасы белән якыннан танышыр-

быз.

· Азиләнең әнисе Фирүзә апагызны сез кем буларак беләсез?

· Әйе, Фирүзә апагыз безнең класс бүлмәсен тиешле чисталыкта, тәртиптә тоту өчен бөтен көчен куеп эшли. Ул үзенең җитезлеге һәм матур итеп бәйли белүе белән күпләрне сокландыра. Әнисе турында Азилә ниләр әйтер икән?

   -Рәхим ит, Азилә.

                   (шигырен сөйли):

            Биеп тора гүя. кулларында

      Бәйләм энәләре бик җитез.

Әниемдәй оста бәйләүчене

Очратмаган әле берегез.

                   Күз нурларын салып һәрбер эзгә

                    Бәйли әни безгә киемнәр.

                    Өстемдәге җылы күлмәгемә

                    Сокланмыйча калыр соң кемнәр?

Өйрәтә ул мине үзе кебек

Изгелеккә һәм җитезлеккә.

Бәйләм серләренә төшендерә,

Кирәк булыр,-дип, гомерлеккә.

                   (хикәясен укый)

-Фирүзә,бәйләргә өйрәнүе авырмы, Азилә ничегрәк өйрәнде?

(Әйберләр күрсәтелә.)

-Әниләргә рәхмәт йөзеннән, “Әнкәй җирдә иң зур кеше”, 

(Р.Миңнуллин сүз.) җырын башкарыйк.

в)- Әниләр кебек үк кадерле әтиләребез дә безне күп нәрсәләргә өйрәтәләр. Санап китегез әле.

-Сезнең янда утыручы Раеф абыегез турында ниләр беләсез? Раеф абыегыз алдынгы шофер булу өстенә гаиләдә тынгысыз, балалар белән һәрвакыт уртак тел таба белгән, аларның буш вакытларын кызыклы итеп үткәрә алучы әти кеше дә.- Ә Ләйлә үз әтисе турында нәрсәләр әйтер икән, рәхим ит, Ләйлә.

                          (шигырен сөйли):

Түземсезләнеп көтәбез

 Кич җитүен без өйдә.

 Шаулашабыз, гөрләшәбез

 Янда әти-әни дә.

                                 Өй эшләрен төгәлләгәч,

                     Башлана инде хәлләр:

                     Шахмат, шашка һәм домино- 

 Түзсен генә өстәлләр.

Укыса да 1 дә генә, 

Сеңелем уйный шашкада.

Җиңеп куя әнине дә,

Оста йөри тактада.

                     Ә мин яратам  шахматны

                     Уйнарга әти белән.

                     Үзе өйрәтте җиңәргә-

                     Хәзер үзе җиңелә.

Бар якка да булган инде,

Минем әти шәп кеше.

Кроссворд чишү, шигырь язу

Аның яраткан эше.

-Әйе, Раеф абыегыз шахмат остасы.Ул кызларын 1 нче класска шахмат уйнарга өйрәтеп җибәрә, алар белән шигырләр дә язарга ярата. Үзен тыңлап карыйк әле аның, Раеф, әйтегез әле, әти кешегә балаларны өйрәтү ничек бирелә?

   (җавап тыңлана,  рәхмәт әйтелә)

г)  Илгизәрнең әтисенә аеруча җаваплы эш тапшырылган. Флүр абыегызны сез гел күреп торасыз.Ул безнең мәктәпнең иминлеге сагында тора. Гаиләсендә ике улына әниләре урынына да, шулай ук үрнәк әти буларак та бик кадерле кеше. Илгизәрнең әтисе хакында нинди фикерләре бар икән, әйдәгез аны тыңлап карыйк.

  (хикәясен укый).Әтисе ничек итеп ялгызы гына 2 улын төрле эшкә өйрәтүе турында сөйли.(рәхмәт)

3 .Әтиләрне зурлап, Г.Гәрәеваның “Әтиемә”җырын башкарыйк.

4. Йомгаклау

 .        -Бүгенге класс сәгате сездә нинди тәэсирләр калдырды?

  (вакыт калса,карточкалардагы мәкальләр арасыннан бүгенге темага ныграк туры килгәннәрен табып, мәгънәләрен ачыкларга мөмкин

Әти-әниләргә бүгенге очрашу истәлеге итеп, гөл чүлмәкләре, китаплар тапшырыла.    
Безнең тату гаилә 
(4 класс укучысы Л.Исламованың иҗади эше)

Түземсезләнеп   көтәбез,

Кич  җитүен  без өйдә.

Шаулашабыз, гөрләшәбез

Янда  әти - әни дә.

       Әйе, без һәр яңа туган  көнне түземсезләнеп  көтеп  алабыз. Без гаиләдә алты кеше яшибез. Иртә белән Ләйсән апам, сеңелем Резеда һәм мин мәктәпкә китәбез. Безне дәү әни һәм әти - әниебез яхшы теләкләр белән озатып калалар. Мәктәптән кайтып, дәресләрне әзерләп бетергәч, сеңелем белән чана, чаңгы шуарга урамга чыгабыз. Урамда безгә бик күңелле, ләкин  өйдә, гаиләбез белән, тагын да күңеллерәк. Безнең  әтиебез колхозда   шофёр булып,  ә әниебез авылыбыз кибетендә сатучы булып эшли. Алар икесе  дә үз һөнәрләрен яратып  һәм  бик теләп башкаралар. Тыштагы хуҗалык эшләрен тәмамлагач, без барыбыз бергә өйдә җыелышабыз. Бергәләшеп   төрле - төрле китаплар, газета – журналлар укыйбыз, шахмат, шашка уйныйбыз. Әтием башта апамны шахмат уйнарга өйрәткән һәм алар хәзер бер-берсе белән ярыша-ярыша уйныйлар. Без, сеңелем белән аларга сокланып карыйбыз. Әниебез безгә кычкырып әкиятләр, хикәяләр укый.Үзебез дә чиратлашып, аларга укыйбыз. Шулай ук без кышкы озын төннәрдә табышмаклар әйтешәбез, “сүз табышлы”уйныйбыз. Барысыннан да күбрәк  без гаилә альбомын  карарга  яратабыз, андагы фоторәсемнәрне караганда, әти белән әни: “ Безнең дә сезнең кебек чаклар бар иде”, - дип исләренә төшерәләр. 

         Без һәр көнебезне шулай бергәләшеп, бик күңелле итеп, тату гаилә җылысында балачак рәхәтен тоеп уздырабыз.

        Әти-әниебез безнең мәктәп тормышы белән гел кызыксынып торалар. Өй эшләребезгә кирәк чакта ярдәм итәләр. Мәктәптә үткәрелгән төрле чараларда бик теләп катнашалар. Гаилә елы буларак, әле күптән түгел генә “ Мин әнидән өйрәнәм, мин әтидән өйрәнәм” исеме белән үткәрелгән класс сәгатендә дә әтием кунаклар каршында безне ничек итеп төрле яклап үстерергә, нинди шөгыльләргә өйрәтергә тырышулары турында тәфсилләп сөйләде, аның һәр сүзеннән безне яратуы, безнең уңышларыбызга сөенүен сизеп була иде.

            Мин өйдә икенче бала - 4 нче класта укыйм, апам 8 нчедә, сеңелем 1 нчедә укыйлар. 

Бер-беребез өчен иң якын туганнар, дус кызлар без. Гаиләдә әти белән әнинең бер-берсенә булган татулык, ихтирам хисләре безгә дә күчкәндер, беркайчан да үзара ямьсезләнешмибез, сүзгә килешмибез. Апам кайчагында кырыс кебек тоелса да, ул безне кайгыртып тора, күңеле йомшак, үзе ярдәмчел ул. Ә сеңелем Резеда, күпчелек вакытын  минем белән үткәрә, бик кызыксынучан, һәрнәрсәгә өйрәнергә генә тора, шулай булгач, мин аңа яхшы яктан гына үрнәк күрсәтергә тырышам, ягымлы сөйләшергә, итәгатьле булырга омтылам.

       Без гаиләдә дәү әниебезне олылыйбыз, аның урыны һәрвакыт түрдә, аның акыллы киңәшләренә колак салабыз, аңа картлык көнендә таяныч булырга тырышабыз, аңа ярдәм итәргә генә торабыз.

       Мин үзебезнең гаилә белән горурланам һәм үземнең шул гаилә баласы булуыма сөенеп яшим.

       Минем теләгем - киләчәктә дә шулай гаиләбез түгәрәк, табыннарыбыз мөбарәк, илләребез тыныч булсын иде. 

